
ҚАЗІРГІ ЖАҒДАЙДА БІЛІМДЕРДІ БАҚЫЛАУДЫҢ ЕРЕКШЕЛІКТЕРІ

Мақсұтова А.

Жылдам қарқынмен өркендеп келе жатқан біздің қоғамның әлеуметтік
және экономикалық дамуының қозғаушы күші, адамдардың санасына жаңа
идеяларды сіңіретін басты құрал – жоғары білім екені белгілі.

Жоғары білім – маманға білім, білік және дағды ғана беріп қоймайды, ол
жеке тұлғаны қалыптастырады.

Білім және ғылым қызметкерлерінің III съезінде, 2004 жылдың 12
қазаны, Елбасы Нұрсұлтан Назарбаев: « ... білім беруді дамытудың таяу
жылдарға арналған жаңа бағдарламасында, біз әлемдік тәжірибені негіз етіп
алуға тиіспіз. .... Сондықтан жаңа бағдарламада әлемдік үдерістерге
бағдарлану, оза жүру әдісімен жұмыс істеу керек» - деп атап көрсетеді.

Нұрсұлтан Әбішұлы: «Еңбек пен білімді ұтымды ұйымдастырғанда ғана
келер ұрпақтың кемел тағдырын жасай аламыз. Еркін елдің ертеңі – кемел
білім мен кенен ғылымда екенін ұмытпайық» - деді.

Жоғарғы оқу орнының басты мақсаты – алдыңғы қатарлы жастар
тәрбиелеу, адамзаттың мәдени және өнегелілік деңгейін арттыру және ағарту,
оның ой-өрісін арттыру, жоғарғы маман иелерін дайындау. Білім саясатының
өзекті мәселелері – кәсіптік даярлаудың сапасын арттыру, біліммен
қамтамасыз етудің ғылыми-әдістемелік жүйесін түбегейлі жаңарту, оқытудың
әдістері мен ұйымдастыруды қайта құру, ондағы алдыңғы қатарлы оқу
тәжірибелері мен қазіргі қоғамның сұраныстарының алшақтығын жою,
білімдегі инновацияны саралау, білімді жаңарту үдерісіндегі үздіксіздікті
қамтамасыз етуде оның рөлін арттыру.

XXI ғасырдың жоғары білімге тән келетін белгілері (ерекшеліктері)
бүгін байқалуда. Ол, ең бастысы оның көпшілікке арналушылығы, сондай-ақ
интернационалдығы.

Бүгінгі жоғары білімді жетілдірудің негізгі бағыттарын анықтаушы,
Еуропа жоғары білімнің ең маңызды құрылымдық реформасының негізін
қалаушы 1999 жылғы Болон декларациясында: «Біз жоғары білімге деген
теңдесі жоқ сұраныстың куәсі болып отырмыз, себебі оның әлемдік алуан
түрлілігімен қатар қоғамның әлеуметтік-мәдени және экономикалық
дамуында орасан зор маңызы бар. Келешекте жас ұрпақ жаңа дағды, білім
және идеяларды меңгеруі керек» - деп атап көрсетілген. Жоғары білімді
жетілдіруде келесі принциптер жүзеге асады:

- білім алу – артықшылық емес, ол адамның табиғи құқығы;
- азаматтардың кез-келген жерде, жаста, уақытта, өзінің әлеуметтік

мәртебесіне қарамастан, қалаған білімін алуға мүмкіншілігі болуы керек;



- көпшілікке бірдей кәсіптік білім алу жағдайын жасау – ол әділ
қажеттілік.

Осыған жету әрбір ЖОО деңгейінде білімнің барлық жүйесін
жоспарлау, ең алдымен ұйымдастырудың жаңа түрлері мен әдістерін
қолдануды талап етеді.

Сонымен, жоғары оқу орны проблемаларын зерттеу сияқты өзекті
мәселелермен қатар «Жоғары білімді бақылаудың нәтижелілігі және сабақ
беру мен оқыту мәселелеріне де көңіл бөлу керек. Жоғары білім саласын
зерттеудің маңыздылығын саяси қызметкерлер де ұлттық, аймақтық және
дүниежүзілік деңгейде өзекті деп мойындаған». Соның ішінде «бүкіл, кез
келген қоғамдық істегі сияқты, білім саласындағы реформа да нақты
нәтижелерді тек оқу үдерісінде белсенді және саналы түрде оқу
технологияларының компоненттерін қолданғанда ғана бере бастайды».

Қазіргі кезеңде Республикамызда сапалы білім беру мәселесіне үлкен
мән беріліп отыр. “Қазақстан Республикасының 2015 жылға дейінгі білім
беруді дамыту тұжырымдамасы” жобасында ЮНЕСКО-ның зерттеулері мен
жалпы білім беретін мектеп бітірушілерді тестілеудің нәтижесі білім
сапасының ұдайы төмендеп келе жатқанын көрсетеді. Білім беру жүйесіндегі
мұндай жағдайдың негізгі себебі, жүйеде білім берудің барлық деңгейлерінде
келеңсіз сәттерді тудыратын білім берудің сапасын субъективті түпкілікті
бағалаудың басым болуында деп атап көрсетілген. Сол себепті заман
талаптарына сай білім сапасын анықтау, яғни оқыту барысында студенттердің
білімін бақылау және бақылауды жетілдіру педагогика саласындағы іргелі
мәселелердің бірі болып табылады.

Қазақстанда білімді бақылау әдістемесі Е.Ы.Бидайбеков, Е.Ө.Медеуов,
Ғ.М.Мутанов, Т.О.Балықбаев және т.б. ғалымдардың еңбектерінде
қарастырылды.

Соңғы кезде білімдерді бақылауға қойылатын талаптар дәстүрлі әдістер
деңгейінде қарастырылып, қазіргі білімдік инновациялар толық ескерілген
жоқ. Жалпы алғанда жоғары білім туралы жарияланған материалдардың
басым көпшілігі ЖОО-ның ғаламдық мәселелерін шешуге немесе, керісінше
ЖОО-ның күнделікті оқу үдерісін жоспарлау, ұйымдастыру және бақылауға
байланысты мәселелерін шешуге тиімділігі аз жеке әдістеме немесе ғылыми
база әзірлеуге бағытталған. Қазіргі кезде білімдерді бақылау жүйесіне
қойылатын талаптардың орындалу деңгейі мен бәсекеге қабілетті болашақ
маман даярлау қажеттілігі арасында қайшылықтар бар екені анықталды.

Бұл қайшылықтар зерттеу мәселесі ретінде білімдерді бақылауға
қойылатын заманауи талаптарды іздестіруді қажет ететін тақырып ретінде
алынып отыр.

Біздің зерттеуіміздің өзі білімдерді бақылауға қойылатын заманауи
талаптарды кәсіптік білім беру жүйесінде жүріп жатқан күрделі де қиын
өзгерістердің үйлесімділігін қамтамасыз ету мүмкіндігін қарастырды. Қазіргі
кезде кәсіптік білім беру жүйесінде бақылауға қойылатын заманауи
талаптарды да көп зерттеулер жүргізу қажеттілігі байқалады.

Бақылау мен қабылдау кейбір кезеңде синоним ретінде қарастырылады,
бірақ та олардың айырмашылықтары бар. Қабылдау – психикалық үдеріс, ал



бақылау – педагогикалық үдерістерді, айналадағы өмір құбылыстарын
зерттейтін әдіс.

Ал біздің елімізде студенттердің білімдерін бақылау мәселесі:
1)басқару қызметі ретінде, яғни ЖОО-да студенттердің жұмыстарын

бақылау түрінде;
2)оқытушы студенттердің білімдерін бақылау және бағалау мәнінде

қарастырылады.
Білім бақылаудың басты мәселелерін дұрыс шешу үшін оған мемлекет,

қоғам, оқу орны, студент, оқытушы тараптарынан тұрақты көңіл бөлінуі
қажет. Осы тұрғыдан жоғары оқу орындарында білімді бақылауға мынадай
талаптар қойылады:

1. Білім беру мақсатының орындалу деңгейін дәл анықтау.
2. Аз шығын (уақыт, қағаз, қаражат, рухани күштер т.с.с.) жұмсалуы.
3. Жоспарлылық және жүйелілік.
4. Дифференциалдық бағытты ұстану.
5. Объективтілікті анықтау.
6. Жан-жақтылық.
7. Жеке-даралық.
8. Педагогикалық әдептілік.
9. Психикаға теріс әсерін болдырмау
Көптеген жағдайларда педагогикалық істердің нақты да айқын

мақсаттары жоқ және олар белгілі бір білімдерді меңгеру деп қойылмайды,
бұл мақсат қойылған күнде де, ол педагогикалық іс нәтижесінде
орындалмайды. Ал бұл жағдай білімдерді бақылау мәселесіне де теріс әсерін
тигізуде.


